
Ed. 926. Frumvarp tillaga [498. mál]
um breyting á lögum nr. 13/1979, um stjórn efnahagsmála o. fl.

(Lagt fyrir Alþingi á 107. löggjafarþingi 1984-85.)

1. gr.
8. gr. laganna orðist svo:
Við gerð fjárlaga skal telja fjárreiður almannatrygginga ríkisins og endurlánareiknings

ríkissjóðs til A-hluta fjárlaga.
1. gr. fjárlaga skal sýna allar lánahreyfingar ríkissjóðs, ríkisfyrirtækja og sjóða í eign

ríkisins. Þó skal eigi getið lána sem greidd eru að fullu á sama ári og þau eru tekin.

2. gr.
10. gr. laganna falli niður.

3. gr.
ll. gr. laganna falli niður.

4. gr.
14. gr. laganna orðist svo:
Fjármálaráðherra skal leggja fyrir Alþingi fjárfestingar- og lánsfjáráætlun og skal hún

vera hluti af greinargerð með fjárlagafrumvarpi hvers árs. Um áætlunina skal fjallað af
fjárveitinganefnd Alþingis. Jafnhliða framlagningu fjárlagafrumvarps leggur fjármálaráð-
herra fyrir Alþingi frumvarp til lánsfj árlaga.

5. gr.
15. gr. laganna orðist svo:
Í fjárfestingar- og lánsfjáráætlun skulu m. a. eftirtalin atriði koma fram:

1. Áætlun um opinberar framkvæmdir og spá um heildarfjárfestingu. Tekur þetta m. a. til
fjármögnunar og fjárráðstöfunar ríkissjóðs, ríkisfyrirtækja, sjóða, sveitarfélaga og
annarra opinberra aðila.

2. Áætlun um lánveitingar og fjármögnun fjárfestingarlánasjóða og sjóðstreymi lífeyris-
sjóða.

3. Heildaráætlun um erlendar lántökur opinberra aðila, atvinnuvega og einkaaðila. Einnig
yfirlit um skuldbindingar þjóðarbúsins út á við og áætlaðar greiðslur afborgana og vaxta
af erlendum skuldum minnst þrjú ár fram í tímann.

4. Yfirlit og spár um lána- og peningamarkaðinn í heild.

6. gr.
16. gr. laganna orðist svo:
Í frumvarpi til lánsfjárlaga skal leita heimilda til lántöku innanlands og utan,

ábyrgðarheimild a og annarra nauðsynlegra fjármálaráðstafana að því marki sem slík ákvæði
eru ekki í frumvarpi til fjárlaga. Sé í öðrum lögum en fjárlögum og lánsfjárlögum kveðið á
um lántöku og ábyrgðarheimildir skal nýting þeirra ætíð vera innan þeirra marka sem sett
eru ífjárlögum og lánsfjárlögum ár hvert. Í greinargerð með fjárlagafrumvarpi skal ár hvert
gerð grein fyrir heildarábyrgðarveitingum ríkissjóðs og skiptingu þeirra á helstu ábyrgðar-
flokka. Alþingi fjallar árlega um hámark veittra ábyrgða og setur þeim mörk í lánsfjár-
lögum.



7. gr.
19. gr. laganna orðist svo:
Undirbúningur fjárfestingar- og lánsfjáráætlunar skal vera á vegum fjármálaráðherra

og skal fjárlaga- og hagsýslustofnun hafa forgöngu um gerð áætlunarinnar í samvinnu við
hlutaðeigandi aðila.

8. gr.
20. gr. laganna falli niður.

9. gr.
21. gr. laganna falli niður.

10. gr.
Lög þessi öðlast þegar gildi.

Athugasemdir við lagafrumvarp þetta.
Á árinu 1976 var lánsfjáráætlun í fyrsta skipti lögð fyrir Alþingi. Í lögum nr. 13/1979,

um stjórn efnahagsmála o. fl., eru efnisþættir fjárfestingar- og lánsfjáráætlunar tilgreindir
og ákvæði um framlagningarskyldu ríkisstjórnarinnar. Á liðnum árum hefur efnisinnihald
fjárfestingar- og lánsfjáráætlunar síðan fengið á sig fastmótað form þar sem stefnuatriði í
opinberum fjármálum hafa verið á oddinum.

Lánsfjárlög, sem Alþingi samþykkir á hverju ári, skipta miklu um framgang og
framkvæmd fjárlaga. Að því hefur verið fundið að fjárlög hverju sinni sýni ekki nægilega
heilsteypta mynd af umfangi ríkisfjármálanna. Þannig er sambandið milli fjárlaga, fjárfest-
ingar- og lánsfjáráætlunar og lánsfjárlaga óskýrt fyrir aðra en þá sem gerst þekkja til.
Megintilgangur þessa frumvarps er að móta heillega mynd af umfangi ríkisfjármálanna, þar
sem lánsfjármál ríkissjóðs og annarra aðila fá fyllri og nánari umfjöllun en verið hefur.
Þannig er gert ráð fyrir að framvegis verði yfirlit yfir lánsfjáröflun og lánsfjárráðstöfun
ríkissjóðs að finna á einum stað, þ. e. a. s. í 1. gr. fjárlaga, og ætti það að auðvelda öllum
þeim sem um ríkisfjármál fjalla að hafa yfirsýn yfir þennan mikilvæga málaflokk.

Gert er ráð fyrir að framvegis verði fjárfestingar- og lánsfjáráætlun hluti af greinargerð
með fjárlagafrumvarpi hvers árs. Þannig á umfjöllun um fjárfestingar- og lánsfjáráætlun að
vera tryggð um leið og umræður eiga sér stað um fjárlagafrumvarp hverju sinni. Þetta kemur
fram í 4.-7. grein frumvarpsins.

Í frumvarpi til fjárlaga fyrir árið 1985 var sérstök grein gerð fyrir því formi sem
Alþjóðagjaldeyrissjóðurinn notar við uppgjör á fjármálum ríkja innan vébanda sinna.
Megintilgangur þess að færa ríkissjóð upp á þennan hátt er sá að þar með verður framsetning
á lántökum og lánveitingum bæði gleggri og skýrari heldur en fram hefur komið í 1. gr.
fjárlaga hingað til. Í þessu sambandi vísast til bls. 274--284 í frumvarpi til fjárlaga fyrir árið
1985.

Jafnhliða þessu frumvarpi leggur fjármálaráðherra fram frumvarp tillaga um breytingu
á lögum nr. 52/1966, um ríkisbókhald, gerð ríkisreiknings og fjárlaga. Þær breytingar sem
lagðar eru til í því frumvarpi eru nauðsynlegar til samræmis við tilgang þessa frumvarps.

Athugasemdir við einstakar greinar.
Um 1. gr.

Hér er lagt til að fjárreiður almannatrygginga ríkisins skuli telja með A-hluta fjárlaga í
stað þess að færast í B-hluta eins og nú er. Jafnframt er gert ráð fyrir að fjármál
endurlánareiknings ríkissjóðs verði sýnd í A-hluta fjárlaga en áætlun um starfsemi
endurlánareiknings er ekki að finna í núverandi uppsetningu fjárlaga. Þá er gert ráð fyrir að
allar lánahreyfingar ríkissjóðs, ríkisfyrirtækja og sjóða verði sýndar í 1. gr. fjárlaga.



Um 2. gr.
Gert er ráð fyrir að 10. gr. laga nr. 13/1979 falli niður en greinin fjallar um lækkun

ríkisútgjalda á árinu 1979.
Um 3. gr.

Lagt er til að ll. gr. laga nr. 13/1979 falli niður en greinin fjallar um markmiðssetningu
varðandi umfang ríkisfjármála á árunum 1979 og 1980.

Um 4. gr.
Hér er lagt til að það verði fjármálaráðherra sem leggi fjárfestingar- og lánsfjáráætlun

og frumvarp til lánsfjárlaga fyrir Alþingi í stað ríkisstjórnarinnar eins og kveðið er á um í
núgildandi lögum. Þessi breyting er í samræmi við það verklag sem þróast hefur á
undanförnum árum. Þá er lagt til að fjárfestingar- og lánsfjáráætlun verði hluti af
greinargerð fjárlagafrumvarps hvers árs. Enn fremur er gert ráð fyrir að það verði
fjárveitinganefnd sem fjalli um fjárfestingar- og lánsfjáráætlun eins og aðra þætti ríkisfjár-
mála.

Um 5. gr.
Þessi grein tekur til þeirra atriða sem fjárfestingar- og lánsfjáráætlun ám. a. að ná yfir.

Greinin gerir jafnframt ráð fyrir að hér sé ekki um endanlega upptalningu að ræða á þeim
þáttum sem vera eigi í fjárfestingar- og lánsfjáráætlunum hverju sinni heldur megi bæta við
tilteknum atriðum ef ástæða þykir til. Það nýmæli er m. a. að finna í þessari grein að sýna á
yfirlit um skuldbindingu þjóðarbúsins út á við og áætlaðar greiðslur afborgana og vaxta af
erlendum skuldum minnst þrjú ár fram í tímann.

Um 6. gr.
Fjármálaráðherra leggur fyrir Alþingi frumvarp til fjárlaga. Lánsfjárlög hafa í sívaxandi

mæli varðað ýmis atriði önnur í ríkisfjármálum en heimild til erlendrar lántöku eins og gilti
fyrir 1978. Lánsfjárlögin eru því orðið nauðsynleg forsenda þess að ákvæði fjárlaga standist,
1. d. skerðing á framlögum til fjölmargra fjárfestingarlánasjóða og skil markaðra tekju-
stofna. Í lánsfjárlögum hefur auk þessa verið í auknum mæli veitt ríkisábyrgð á ýmsum
skuldbindingum sveitarfélaga og ýmissa annarra aðila. Með ákvæðum þessarar greinar er
stefnt að því að Alþingi fjalli frekar um ábyrgðarveitingar ríkissjóðs en verið hefur. Þá er
jafnframt að finna ákvæði í þessari grein sem takmarkar notkun ábyrgðarheimilda sem
samþykktar hafa verið í sérlögum, þ. e. að notkun heimilda í sérlögum skuli vera innan
þeirra marka sem um getur í fjárlögum og lánsfjárlögum á því fjárlagaári sem um er að ræða.

Um 7. gr.
Hér er kveðið á um að undirbúningur fjárfestingar- og lánsfjáráætlunar skuli vera á

vegum fjármálaráðherra og að það verði fjárlaga- og hagsýslustofnun sem hafi forgöngu um
gerð áætlunarinnar á sama hátt og við á um gerð fjárlagafrumvarps.

Um 8. gr.
Hér er lagt til að 20. gr. laga nr. 13/1979 falli niður, en greinin fjallar um hver skyldi

vera heildarfjármunamyndun þjóðarbúsins á árinu 1979.

Um 9. gr.
Lagt er til að 21. gr. laga nr. 13/1979falli niður en greinin fjallar um markmið sem stefnt

skyldi að á árinu 1979.
Um 10. gr.

Miðað er við að frumvarp þetta öðlist þegar gildi. Þá yrði fjárlagafrumvarp fyrir árið
1986 með þeim viðauka og breytingum sem gert er ráð fyrir að tekin verði upp samkvæmt
frumvarpinu.


